
নাটোরে বাসচাপায় বাইসাইকেল আরোহী নিহত

স্টাফ রিপোর্টার: নাটোরের আহম্মদপুর এলাকায় একটি যাত্রীবাহী বাসের চাপায় দিরেন চন্দ্র পাহান (৩৮) নামে এক
বাইসাইকেল আরোহী নিহত হয়েছেন। একই সঙ্গে দুই বাসের মুখোমুখি সংঘর্ষে অন্তত ১২ জন যাত্রী আহত হওয়ার খবর
পাওয়া গেছে। গতকাল রোববার বেলা সাড়ে ১১টার দিকে নাটোর-পাবনা মহাসড়কের কাদিম সাতুরিয়া বটতলা এলাকায় এ দুর্ঘটনা
ঘটে। নিহত দিরেন সদর উপজেলার নবীন কৃঞ্চপুর গ্রামের নগেন চন্দ্র পাহানের ছেলে। নাটোরের ঝলমলিয়া মহাসড়ক
পুলিশ ফাঁড়ির ইনচার্জ উপপরিদর্শক (এসআই) মো. মোজাম্মেল হক জানান, দিরেন চন্দ্র পাহান বাইসাইকেলে করে
আহম্মদপুর বাজারে যাচ্ছিলেন। এ সময় নাটোর-পাবনা মহাসড়কের কাদিম সাতুরিয়া বটতলা এলাকায় পৌঁছালে ঠিক একই সময়ে
গ্রামীণ ট্রাভেলস ও চাপাই ট্রাভেলস নামে দু’টি যাত্রীবাহী বাসের মুখোমুখি সংঘর্ষ হয়। এসময় গ্রামীণ ট্রাভেলসের
বাসটির ধাক্কায় রাস্তার পাশ দিয়ে যাওয়া বাইসাইকেল আরোহী দিরেন চাকার নিচে চাপা গড়েন। এতে ঘটনাস্থলেই তিনি মারা
যান। এ দুর্ঘটনায় দুই বাসের অন্তত ১২ জন যাত্রী আহত হন। তাদের উদ্ধার করে নাটোর সদর হাসপাতালে ভর্তি করা
হয়েছে। এ ব্যাপারে আইনগত ব্যবস্থা নেওয়া হচ্ছে বলে জানান তিনি।

